
Қазақстан – АҚШ қарым-қатынасындағы  
энергетикалық фактордың маңыздылығы

Мақалада қазақстандық-американдық ынтымақтастықтың стратегиялық серіктестік деңгейіне өтуімен екі жақты 
диалогтың жаңа мүмкіндіктері мен ерекшеліктерін айқындау тұрғысынан экономикалық қарым-қатынастар 
мазмұнының сипаты ашылып, даму үдерісі қарастырылған. Қазақстан Республикасы мен АҚШ-тың энергия 
қорлары саласындағы ықпалдастығының кейбір жетістіктері мен мәселелеріне талдау жасалған. Энергетика 
ресурстарын дамыту мен әртараптандыру бойынша Қазақстанның АҚШ жоспарында алатын орны ерекше 
және және бұл келесідей факторлармен негізделген: республика дамуының тұрақтылығы мен болжамдылығы, 
ықтимал инвестициялық климат, экономикалық өсуі, көп жақты және прагматикалық көзқарасқа негізделген 
сыртқы саясат, демократиялық үдерістердің оңды серпінділікпен дамуы. Қазіргі таңда Қазақстан – АҚШ 
қарым-қатынастары әлемдік саясаттың түйінді мәселелері бойынша ұстанған бағыттарының, сондай-ақ 
ықпалдастықтың басым салаларындағы ұзақ мерзімдік ұлттық мүдделерінің жақындығымен ерекшеленетіндігі 
атап өтіледі.
Түйін сөздер: қазақстандық-американдық қарым-қатынастар, энергетикалық қауіпсіздік, ынтымақтастық

А.Б.Кузембаева 
Энергетический фактор  

в казахстанско-американских отношениях

В статье отмечается, что двустороннее казахстанско-американское сотрудничество получило активное разви-
тие практически во всех сферах и отношения между двумя странами твердо вышли на уровень стратегического 
партнерства. В статье рассматриваются проблемы и перспективы энергетического сотрудничества Казахстана 
и США. Автор отмечает, что на характер энергодиалога между странами оказывают влияние факторы гео-
политического, экономического и политического характера. Казахстан занимает особенную роль во внешней 
политике США, благодаря экономической, политической, социальной стабильности. В статье проведён анализ 
современного состояния и тенденций развития казахстанско-американского энергетического сотрудничества. В 
целом, можно отметить, что отношения стратегического партнерства между Казахстаном и США переживают 
новый качественный подъем, что диктуется общностью стратегических целей и схожим видением путей их 
достижения.
Ключевые слова: казахстанско-американские отношения, энергетическая безопасность, сотрудничество

A.B.Kuzembayeva 
Kazakhstan–United States Relations: the Energy Factor

The strategic partnership between Kazakhstan and United States illustrates the multifaceted and mutually beneficial 
nature of relations between two countries. The article is devoted to the development of energy partnership between the 
Kazakhstan and the United States. The main aspects of bilateral relations in the new international environment were 
disclosed. Development of long term relations with the United States is a key priority of Kazakhstan’s foreign policy. 
Taking into consideration the United States’ leadership in the global economy and politics, their military power and 
active implication in Central Asian geopolitical processes, the interaction between Kazakhstan and the United States 
becomes the strategically important for our republic. It’s noted that since the first days of its independent development, 
the Republic of Kazakhstan has proved itself a reliable partner for United States. The article reveals more significant 
events and measures held by the both states in the field of energy cooperation. In conclusion, it was noted that the two 
countries have high potential for further successful interaction.
Key words: Kazakh-American relations, energy security, cooperation 

Кіріспе
Соңғы жылдардағы энергетикалық фактор 

ықпалының халықаралық қатынастарға артуы 
геосаяси өзгерістер үдерісінің нығаюымен қатар 
жүруде және бұл қазіргі таңдағы айқын заңды 
үдеріс бола отырып, ұлттық қауіпсіздік және 
сыртқы саясат мәселелеріне жаңадан басқаша 
қарауға міндеттейді.

Әлемдегі өзара тәуелділіктің күшеюі, энергия 
қорлары төңірегіндегі қарама-қайшылықтардың 
шиеленісуі әлемдік сахнадағы ынтымақтастықты 
кеңейтудің және жеделдетудің объективті 
қажеттілігін арттырды. Бұл тұрғыда қазіргі кез-
де мемлекеттер арасындағы өзара түсіністік пен 
ынтымақтастықтың дамуы тиімді тетіктердің 
бірі болып табылады және халықаралық 
қатынастарда іргелі рөл ойнауда.

Бүгінгі таңда Қазақстан дүниежүзінде бо-
лып жатқан үрдістерге белсенді түрде қатысуда, 
әлемнің көптеген елдерімен тұрақты саяси және 
экономикалық байланыс орнатып, халықаралық 
қоғамдық институттардың беделді мүшесіне 
айналды, күрделі экономикалық және саяси 
міндеттерді табысты шешуде басқа елдерге үлгі 
болатын деңгейге көтерілді.

Әлемнің алдыңғы қатарлы мемлекеттерімен 
ықпалдастықты дамыту көпвекторлы сыртқы 
саясат негізінде жүзеге асырылады және 
Қазақстанның ұлттық мүдделеріне сай келеді. 

Серіктес мемлекеттер қатарында Амери-
ка Құрама Штаттары негізгі орынды алып 
отыр. Қазақстан және АҚШ арасындағы 
қарым-қатынастар саяси, экономикалық және 
гуманитарлық салаларда өскелең дамып келеді 
және екі ел арасындағы ынтымақтастық өзара 
тиімді стратегиялық серіктестіктің мысалы бо-
лып табылады. 

Екі мемлекеттің экономикалық байланыс- 
тарының дамуында мұнай өнеркәсібі маңызды 
рөл атқарады. Қазақстан экономикасының 
қарқынды даму үстіндегі өндіріп шығару саласы 
американдық инвестициялар үшін едәуір тар-
тымды нысан болып табылады. Американдық 
капиталдың және әлемге танымал американдық 
мұнай компанияларының белсенді қатысуымен 
Қазақстан өзінің мұнай өнеркәсібін жаңа 
сапалық деңгейге көтерді. 

Қазақстан-АҚШ экономикалық ынтымақтас- 
тығы: негізгі қырлары

Экономикалық саладағы Қазақстан сыртқы 
саясатының басты мақсаты тауарлардың, қыз- 

мет көрсетулердің күрделі қаржы жұмсалым- 
дарының әлемдік нарығына шығуы үшін жағдай 
жасауға, экспорттық-импорттық әлеуетті 
дамытуға, инвестицияларды, жаңа технология-
ларды өндірістік салаға тартуға, баламалы тасы-
малдау жолдарының жобаларын жүзеге асыруға 
бағытталған. 

Қазақстан мен АҚШ-тың экономикалық 
ынтымақтастығының серпінділігін прагматизм 
мен өзара мүдделілік айқындайды. Әр түрлі пай-
далы қазбалардың ауқымды қорының болуынан 
және ішкі саяси тұрақтылығынан Қазақстан ше-
тел инвестициялары үшін Орталық Азия елдері 
арасында ең тартымды мемлекетке айналды. 

АҚШ – Қазақстан экономикасының аса 
ірі инвесторының бірі. Қазақстанға тартылған 
американдық инвестициялардың және екі мемле-
кет арасындағы тауар айналымының өскендігін 
байқауымызға болады. Осылай, 1993 жылдан 
бері Қазақстан Республикасына тартылған 
американдық тікелей инвестициялардың жал-
пы ағымы 25 млрд. долларға жетті. Өз кезегінде 
екі мемлекет арасындағы тауар айналымы 2013 
жылы 508,1 млн. долларды, ал 2013 жылы 2,75 
миллиард долларды құрады [1].

АҚШ-пен сауда байланысында Қазақстан 
экспортының ауқымды бөлігін түсті металдар, 
рудалар, жер қойнауында аз кездесетін эле-
менттер сияқты шикізат құрайды. Қазақстанның 
Құрама Штаттармен экономикалық және инвес- 
тициялық ынтымақтастығын дамыту жолындағы 
маңызды міндеттерінің қатарына американдық 
күрделі қаржы жұмсалымы салынған салаларын 
әртараптандыру жатқызылған. 

Қазақстан Республикасы Президенті 
Н.Ә.   Назарбаевтың 2001 жылы ұсынған «Хью-
стон бастамасына» сәйкес екі мемлекеттің жеке 
секторларының жақындасу, өнімді бірлесіп 
өндіру және оны әлемдік нарыққа шығару 
бойынша шаралар жүзеге асырылуда. Соны-
мен қатар 2002 жылы АҚШ-тың Қазақстанды 
нарықтық экономикасы бар ел ретінде тануы екі 
ел арасындағы өзара тиімді серіктестікке ықпал 
етіп, біздің мемлекетіміздің ДСҰ-ға мүше-
мемлекеттер қатарына қосылуына маңызды 
алғы шарт болды. 

Екі мемлекет арасындағы ынтымақтастықтың 
көп жақты негізде де дамуда. АҚШ және 
Орталық Азия мемлекеттері арасындағы сау-
да және инвестициялар саласындағы қарым-
қатынастарды дамыту жөніндегі атқарушы 

келісімнің (ТИФА) жүзеге асырылуы кәсіп- 
керліктің дамуына қолдау көрсету және ин-
вестициялар ағымын ынталандыру арқылы 
әлемдік экономикалық қауымдастыққа біршама 
түрде интеграциялануға ықпал ететін жаңа ба-
стама болды.

 ТИФА аясындағы диалог үдерісі Қазақстан 
үшін АҚШ-пен ынтымақтастықты тереңдету, 
сауда мен инвестиция саласындағы нақты 
қазақстандық бастамаларды жүзеге асыру, ай- 
мақтық экономикалық интеграцияны ілгерілету 
тұрғысынан маңызды болып табылады деп 
есептейміз. 

Қазақстанның АҚШ-пен экономикалық 
саладағы өзара ықпалдастығы әлемнің бәсекеге 
барынша қабілетті 30 мемлекетінің қатарына 
кіру жөніндегі стратегиялық міндетті шешу ая-
сында бұрынғыдан да маңызды бола түспек. 

Қазақстанның АҚШ-пен экономикалық 
байланыстарды нығайту үдерісі өнеркәсіптің, 
ауыл шаруашылығының, сауда мен тасымал-
дау инфрақұрылымының бәсекеге қабілеттілігін 
қамтамасыз етуге бағдарланған ұлттық 
мақсаттар мен басымдықтарға негізделгендігін 
тұжырымдауға болады. 

Алайда, Қазақстан және АҚШ арасындағы 
сауда-экономикалық байланыстарының дамуын- 
дағы ассиметрия және американдық инвестиция- 
лардың Қазақстан экономикасының жеке сала-
ларына түсуі қазақстандық-американдық сау- 
да-экономикалық байланыстардың әркелкі да-
муын айқындайды. Бұл, негізінен, АҚШ-тың 
Каспий аймағы мемлекеттерінің, оның ішінде 
Қазақстанның көмірсутек шикізаты есебінен 
энергия ресурстарының әлемдік жеткізілімдерін 
әртараптандыруға мүдделі болуымен байла- 
нысты. 

Қазақстан-АҚШ энергетикалық диалогының 
негізгі бағыттары

Энергетикалық фактор Қазақстан – АҚШ 
экономикалық ынтымақтастығының маңызды 
элементі болып табылады. Қазіргі уақыттағы 
мұнай мен саясаттың тығыз байланыста бо-
луы американдық сыртқы саясатта мұнай 
мәселесінің, соның ішінде Қазақстанмен қарым-
қатынастардың басымдылығын анықтап отыр. 
Атап айтқанда, Каспий бассейні қорларының 75 
пайызын және дүниежүзілік мұнай қорларының 
2 пайызға дейін мөлшерін иемденіп отырған 
Қазақстан, АҚШ үшін мүдделі елдердің 
қатарына жатады. 

Әлемдегі жетекші мұнай тұтынушысы бол- 
ғандықтан, АҚШ стратегиясындағы энергетика- 
лық фактор дәстүрлі өзекті сыртқы саяси  
басымдылыққа ие. АҚШ-тың әлемдегі негіз- 
гі мұнай аймақтарында, сонымен бірге Каспий 
аймағында орнығу ол елдің сыртқы саяса- 
тының ең маңызды мақсатын айқындайды. 
Атап айттқанда, АҚШ-тың стратегиялық 
құжаттарында энергетикалық тәуелділікті еңсеру 
жолында импортты Каспий аймағы мемлекеттері 
ресурстары арқылы әртараптандыру көзделген 
және Қазақстанға ірі ықтимал тасымалдаушы 
ретінде айрықша мән беріледі [2]. 

Отандық сарапшылардың пікірінше, АҚШ-
тың Каспий және Орталық Азия аймағы- 
ның энергетикалық ресурстарына нақты қызы- 
ғушылығының болуымен қатар, Вашингтон бұл 
ресурстарды игерудегі өзінің рөлін Орталық 
Азия мемлекеттерінің саясатына, әсіресе, 
әрдайым мойындалмайтын Ресейге байланысты 
саясатқа ықпал ету тетігі ретінде қарастырады. 
Құрама Штаттар үшін энергия ресурстары 
парықсыз емес, өйткені түпкілігінде олар он-
он бес жылдан кейін АҚШ экономикасымен 
бәсекелесе алатын қарқынды дамып келе жатқан 
экономикаға ие Қытай және Үндістанға қарай 
кетуі мүмкін [3].

Американдық капиталдың және әлемге та-
нымал американдық мұнай компанияларының 
белсенді қатысуымен Қазақстан өзінің мұнай 
өнеркәсібін жаңа сапалық деңгейге көтерді. 
Бірлескен энергетикалық жобалар еліміздің 
дүниежүзілік шаруашылыққа интеграциялану-
ына, американдық инвестициялардың ел эконо-
микасына тартылуына өз үлесін қосып келеді. 

Қазақстан Республикасының Президенті 
Н.Назарбаев Америка Құрама Штаттары елі- 
міздің егемендігін алғашқы мойындағандардың 
ішінде екендігін және американ компания-
лары өздерімен бірге жаңа білім, инноваци-
ялар мен технологиялар әкелген Қазақстан 
экономикасының алғашқы инвесторлары екен- 
дігін атап өткен болатын [4].

1993 жылдан бері Қазақстанға тартылған 
американдық инвестициялардың жалпы кө- 
лемінің 70%-дан астамы көмірсутек шикіза- 
тын игеру саласына салынған. «Шеврон», «Экс-
онМобил» сияқты ірі американдық компания- 
лардың күрделі қаржы жұмсалымы Теңіз, 
Қарашығанақ және Қашаған ірі кен орындарын-
да шоғырланған. 

2002 жылы энергетикалық саладағы сын-
дарды диалогтың дамуын қамтамасыз ететін 
арнайы тетіктің – Энергетикалық серіктестік 
жөніндегі бірлескен қазақстандық-американдық 
комиссиясының құрылғандығын атап өтуімізге 
болады. Бұл комиссия аясында мұнай-газ сек-
торымен, электр энергетикасымен, атом энер-
гетикасымен, ядролық технологиялар және та-
ратпау мәселелерімен, қоршаған ортаны қорғау 
мәселелерімен айналысатын төрт жұмыс тобы 
қызмет етуде. 

АҚШ-тың энергетикалық қауіпсіздікті 
қамтамасыз етудің ғаламдық стратегиясы ая-
сында АҚШ басшылығы біздің еліміз жүргізіп 
жатқан мұнай мен газдың экспорттық көп 
нұсқалы бағытын дамыту бойынша саяса-
тын қолдайтындығын атап өтуге болады. Ка-
спий мемлекеттерінің бірі болып табылатын 
Қазақстан үшін Каспий аймағындағы жағдай 
ерекше маңызға ие болуда. Біріншіден, Қазақстан 
көлік проблемаларын шешу үшін энергия 
қорларын пайдалануға мүдделі. Екіншіден, 
Қазақстанның ішкі құрлықтық орналасуы және 
теңіздерге тікелей шығу жолдарының бол-
мауы әлемдік нарықтарға мұнайды тасымал-
дау жолында қиындықтар туғызады. Негізгі 
мұнай дәлізін монополияландырған Ресейден 
өз бағыныштылығын азайту мақсатымен энер-
гия ресурстарын тасымалдаудың жолдарын 
әртараптандыру маңызды болды. Үшіншіден, 
қазіргі таңда Каспий мұнайының ағымдары 
үшін басты күрес Қазақстан мен оның Каспий 
теңізіндегі секторы айналасындағы, Каспий 
маңындағы, оған жақын және аймақтан тыс мем-
лекеттер арасындағы шиеленісіп бара жатқан 
геосаяси ойын жағдайында Қазақстан алдында 
өз ұлттық мүдделері мен қауіпсіздігін сақтап 
қалу міндеті тұр. Осыған байланысты Ресейлік 
Каспий қайраңы жерлері шетел капиталы үшін 
шек қойылған. Иран секторында айтарлықтай 
белгілі бір ірі кен орындары жоқ. Түрікменстанда 
салыстырмалы түрде кішігірім мұнай қорлары 
бар және әлемдік және сыртқы саяси бағытында 
аймақтық үрдістерден оқшаулану саясатын 
жүргізеді. Шетел компаниялары Каспийдің 
әзірбайжандық секторын игеруден күткен 
нәтижелерін алған жоқ. Қазақстанның АҚШ-
тағы бұрынғы елшісі Б. Нұрғалиев АҚШ-пен 
энергетикалық ынтымақтастықты дамытудың 
маңыздылығын атап өтеді: «Каспий энергия 
ресурстарын әлемдік нарыққа экспорттауға 

американдық компаниялардың қатысуы маңыз- 
ды болып табылады, өйткені, бұл бүкіл 
аймақтың тұрақтылығы мен гүлденуіне жағдай 
жасайды» [5]. 

«Шеврон» және «Мобил» компанияларының 
қатысуымен 2001 жылы Каспий құбыр желісі 
консорциумы іске қосылды. Жобаның жал-
пы соммасы 2,6 млрд. АҚШ долл. құраған 
еді. АҚШ тарапынан бұл құбыр желісінің 
іске қосылуына оң баға берілді. АҚШ-тың  
конгресмендерінің ҚР-ның Президенті мен хал- 
қына жіберген жолдауында, мұнай құбыры- 
ның Қазақстанның «экономикалық тәуелсізді- 
гінің нығаюына себептесетіндігі» және «амери- 
кандық инвестицияларды тартудың арқасында»  
аймақтың экономикалық өсуіне қуатты серпін 
беретіндігі, сондай-ақ «көптен күтілген көлік- 
тік инфрақұрылым Каспий бассейнінің энер- 
гетикалық қорларына жол ашатындығы» және 
энергия тасымалдаушылардың дүниежүзілік 
жеткізілімдерінің әртараптандырылуына мүм- 
кіндік туғызатындығы аталып өтіледі. 

Ал 2006 жылы Қазақстан АҚШ-тың сая-
си қолдауының арқасында жүзеге асырылған 
Баку-Тбилиси-Жейхан мұнай құбырына қосы- 
лу туралы шешім қабылдады. Н.Ә. Назар-
баев бұл жобаның Қазақстан үшін ресейлік 
және қытайлық бағыттардан басқа мұнайды 
тасымалдаудың үшінші жолы екендігін және 
қазақстандық мұнайды шығару қарқынының 
жеделдетілуіне байланысты оның маңызды бо-
лып табылатындығын атап өтеді. 2008 жылдан 
бастап бұл құбыр дәлізімен Қазақстанның ең ірі 
кен орны болып саналатын Қашағанның мұнайы 
жеткізілуде. Тәжірибе жүзінде БТЖ бойынша 
мұнай тасымалдау жобасының жүзеге асыры-
луынан болатын маңызды жақтарды атап өтуге 
болады:

1) жоба Қазақстан және Әзірбайжанның энер-
гия ресурстарының экспортының әртараптан- 
дырылуына себептеседі;

2) ол Орталық Азия және Закавказье мемле- 
кеттерінің энергетикалық қауіпсіздігін жақсар- 
туға ықпал етеді;

3) БТЖ жобасына қатысушы мемлекеттерді 
саяси және экономикалық дәнекерлермен бай-
ланыстырады;

4) мұнай құбыры АҚШ және басқа да Батыс 
елдерін қосымша энергия ресурстары көзімен 
және әлемдік энергетикалық нарыққа ықпал ету 
тетігімен қамтамасыз етеді.

Қазақстан – АҚШ қарым-қатынасындағы энергетикалық фактордың маңыздылығы

2006 жылдың қыркүйек айында өткен Н. 
Назарбаевтың АҚШ-қа ресми сапары бары-
сында қабылданған Қазақстан және АҚШ 
Президенттерінің бірлескен мәлімдемесінде 
энергетикалық ынтымақтастықтағы БТЖ 
құбыр дәлізінің маңыздылығы атап өтілді: 
«Біз Қазақстанға көмірсутегі шикізатының 
әлемдік жетекші де сенімді жеткізуші мемле-
кеттер қатарына кіруге көмектескен өзіміздің 
энергетикалық әріптестігімізді жоғары 
бағалаймыз. Құрама Штаттар Қазақстанның 
Баку-Тбилиси-Жейһан құбырына қосылумен 
құттықтайды, мұның өзі маңызды көп қырлы 
жобаға құнды үлес қосты. Біздің энергетикалық 
әріптестік американдық компанияларының 
Қазақстан ресурстарын, соның ішінде ядролық 
энергетиканы игеруге қатысуына жәрдемдеседі. 
Біздің елдеріміз энергияның жаһандық 
көздерін кеңейту жөніндегі ортақ күш-жігерді 
жетілдіруге және бұл ресурстарды халықаралық 
нарықтарға жеткізудің жаңа мүмкіндіктерін 
іздестіруге міндеттенеді» [6]. 

Сондай-ақ, қазіргі таңда АҚШ басшылығы 
ұсынған «Жаңа жібек жолы» стратегиясы-
на аясында екі мемлекет аймақта энергети-
ка, көлік инфрақұрылымын дамыту сияқты 
басым бағыттарға аса зор мән беруде. Атап 
айтқанда, Оңтүстік Азия мемлекеттеріне қарай 
мұнай мен газды тасымалдайтын Ауғаныстан 
аумағы арқылы өтетін құбыр желісін салу 
қарастырылуда. Бұл тұрғыда Америка Құрама 
Штаттары Қазақстанның экономикалық және 
инвестициялық әлеуетін аймақтың сауда және 
транзиттік байланыстың жетілдірілген әрі кең 
ауқымды желісіне айналуы үшін пайдалануға 
мүдделі болуда. 

Жоғарыда айтылғандарды тұжырымдай 
келе, энергетикалық тиімділік және энергия-
ны сақтау жөніндегі шараларды нығайту, та-
сымалдау инфрақұрылымын салу, көмірсутек 

және урандық шикізатты игеру, өңдеу және 
пайдалану салаларына озық технологиялар-
ды ендіру сияқты ұзақ мерзімді міндеттерді 
шешу тұрғысынан АҚШ-пен бұл саладағы 
ынтымақтастықты әрі қарай дамыту қажет деп 
есептейміз. 

Қорытынды
Энергетикалық фактор, инвестициялық 

және сауда ынтымақтастығының дамуы, 
бірлескен кәсіпорындардың қызметі экономи-
ка саласындағы екі жақты ынтымақтастықтың 
маңызды элементтері болып табылады. 

Халықаралық энергетикалық инфрақұры- 
лымға республиканың интеграция үдерісінде 
Қазақстан-Америка ынтымақтастығы үлкен 
рөл атқарады. АҚШ-тан келген компаниялар – 
қазақстандық мұнай-газ кешенінің бірінші ин-
весторлары, олар бұл кешенге жаңа білімді, ин-
новациялар мен технологияларды әкеліп енгізді. 
Қазақстан экономикасына, әсіресе мұнай-газ  
секторына тартылған инвестициялардың үшін- 
ші бөлігі американдықтар үлесіне тиеді. 
Біздің энергия әріптестігімізді кеңейту аясын-
да ядролық энергетиканы дамыту жөніндегі 
ынтымақтастықтың перспективалары айқында- 
лады. 

Сонымен, Қазақстан және АҚШ арасын-
да экономикалық ынтымақтастықты жетілдіре 
отырып, республиканың экономикалық қауіп- 
сіздігін қамтамасыз ету қажет. Аталған 
экономикалық саясат, біздің пікірімізше, жаңа 
технологияларды сатып алуға, капиталға қол 
жеткізуді жеңілдетуге және жаңа жұмыс орында-
рымен аадмдарды қамтамасыз етуге, сондай-ақ 
Қазақстан экономикасын әрі қарай реформалауға 
едәуір ықпал ететін болады. Қазақстанмен 
сауда-экономикалық ынтымақтастығының бар- 
лық бағыттары бойынша АҚШ-тың ресми 
және іскер топтары тиімді ықпалдастықты 
дамытуға орнықты қызығушылық байқатады 
деп айтуымызға болады. 

